
Enformaziuns y Comunicaziuns

Mëssa: En domëgna ai 13 de messé pla Gran Mëssa arànse l’ocajiun da avëi te nosta 
ploania dui vëschi. La mëssa gnarà zelebrada da mons. Claudio Gugerotti - vësco y 
Nunzio Apostolich tla Bieloruscia, y da mons. Valerio Lazzeri - vësco de Lugano.

Cor dai mituns: Al vën lascé alessëi che les proes dal Cor dai Mituns, preodüdes cöstes 
edemes, è gnüdes desdites. Ares metarà man endô plü ennant.

Olimpiades di Ministronć: La Schira Jonila Val Badia con le Sorvisc ai Jogn organisëia en 
domëgna ai 13 de messé les Olimpiades dai ministronć, sön ćiamp dal sport d’La Ila. An 
mët man ales 8:30 con la Mëssa, dedô jüć por düć i ministronć y ala fin premiaziun. Sce al 
ess da ester bor’ tomp, vën la manifestaziun sbürlada ala domëgna ai 20. Entrada y marëna 
debann por i minis co tol pert ales disciplines. Poscibilité da marné inće por i atri.

Seniorenclub: Le Seniorenclub enviëia dër bel i seniors ala griliada, co gnarà fata en 
dédemesaledema ai 10 de messé ales 3 dômisdé, ete dal Lé dai Pëiapësc. Gnide trec!

Curs: En dédôlönesc ai 8 de messé mët man le curs de acquagym con Karin Taibon, 
tla nodadoia dal Cone. Le curs è ales 8 da sëra y gnarà fat por za. 8 iadi. Enformaziuns 
ciafun pa Karin al 329/2223634.

Museum Ladin: Ai 18 de messé ales 6 da sëra vëgnel daorì tal Museum Ladin Ćiastel de 
Tor a San Martin la mostra ”Le cör dla ćiasa - la stöa tla Val Badia”. La mostra resta daverta 
ćina ai 5 d’aorì 2015, dertan i orars de daorida dal museum. 

Workshop: ”Jones, ëres stersces y sogüdes de sè enstësses: referat y workshop a Badia y 
San Martin de Tor”. Sot a cösc motto organisëia le Raiun Sozial adöm al Sorvisc ai Jogn 
y al Consëi de Formaziun da San Martin en referat y en workshop dal titul ”Cô renforzi 
pa la crëta te mè enstëssa y aumentëii mia autostima? Y chëra de mies mitans y de mi 
mituns?“. Referënta è Doris Kaserer, pedagoga da Terlan. An s’encunta ai 30 de messé ales 
20:00 tla Ćiasa J.B. Runcher sön Badia. Ennant vara ai 31 de messé ales 19:00 te palestra 
da San Martin, con le workshop ”Autodefenüda - i m’la cavi inće te situaziuns zities”, por 
ëres dai 16 agn ensö. I temesc de cösta sëra è: ”Te lasceste saorì provoché? Saste ći che te 
pos fà sce t’es te na situaziun zitia? T’es tres plü gonot encërch dassora o con compagnes, 
y t’oress te sontì plü sogüda tal raport con i atri?” Le cost dal workshop è de 15,00€. Al 
vën inće lascé alessëi che tla cornisc dles iniziatives dal ”Cool Summer” vëgnel organisé 
dai 28 de messé ai 1. d’agost en curs sön cösta tematica inće por les mitans dla mesana. 
Al vën tignì te palestra d’Al Plan y al foss ćiamó posć lëdi. Enformaziuns plü monüdes 
ciafun te Sorvisc ai Jogn al 0474/523070.

I te rengraziun, Signur, por la gran scincunda dal ester familia, por la fortüna da avëi 
geniturs, mituns, fredesc y sorus. Signur, ćiara sön les mesêries y nezescitês de trepes 
families te cösc tomp, plën de contradiziuns y zonza pêsc! Signur, vedli y jogn stonta 
gonot da se capì. Desfanta ia la desfidonza, i desplajëis, le sënn co s’abina sö danter 
les generaziuns.
Dëida i jogn ciafé formes de vita co ne i pôrti nia sön de sletes strades, y co ne ti dài nia 
desplajëis a sü geniturs. Dëida i geniturs acompagné, zonza desfidonza, sü mituns söi 
trus nös che ai s’à chirì fora. Fà che nostes families vëgni posć olache i mituns se sonti 
sogüsc y capis. Pere dal Cì, dài te töa bunté a dötes les families la lerch che ares adora 
por vire y laoré, che ares pòi romagne sanes tal corp y tal anima. Amen.

Oraziun por les families

Le Signur è graziont
y plën de
misericordia
paziontus y
rich de grazia.

Le Signur è saorì
con vignönn,
söa misericordia
se destënn sön
dötes söes operes-

Le Signur sostën
düć chi co toma
y dëida sö
düć i püri. (Salm dal dé)

Tolede le ju sön os!

I mëssun tó le ju de Gejù sön nos, por trà la Dlijia 
fora por i ćiamps dal monn. Les sûc dess ester sotes, 
por che la Bona Noela pòi mëter raîsc y porté de 
bogn früć.




